
ԳՐԱԽՈՍՈՒԹՅՈՒՆՆԵՐ 
 

ԱՐՏԱԿ ՄՈՎՍԻՍՅԱՆ, ՄԻՔԱՅԵԼ ՄԱԼԽԱՍՅԱՆ, ԼԻԱՆՆԱ ԿԱՐԱՊԵՏՅԱՆ, ՀԱՅԱՍ-

ՏԱՆՆ ԸՍՏ ԱՆՏԻԿ ՀԵՂԻՆԱԿՆԵՐԻ ՊԱՏՄԱԱՇԽԱՐՀԱԳՐԱԿԱՆ ՏԵՂԵԿՈՒԹՅՈՒՆ-

ՆԵՐԻ (ԱՐԴԻ ՈՒՍՈՒՄՆԱՍԻՐՈՒԹՅՈՒՆՆԵՐ ԵՎ ՊԱՏՄԱԿԱՆ ՍԿԶԲՆԱՂԲՅՈՒՐՆԵՐԻ 

ՔՐԵՍՏՈՄԱՏԻԱ), ԵՐԵՎԱՆ, ԵՊՀ ՀՐԱՏԱՐԱԿՉՈՒԹՅՈՒՆ, 2020, 388 ԷՋ: 

 

2020 թ. նոյեմբերին լույս է տեսել ԵՊՀ պատմության ֆակուլտետի հայոց պատմու-

թյան ամբիոնի լուսահոգի վարիչ, պատմական գիտությունների դոկտոր, պրոֆեսոր Ար-

տակ Երջանիկի Մովսիսյանի (1960-2020) ղեկավարությամբ կատարված երկամյա գիտա-

կան ծրագրի վերջնարդյունքը՝ «Հայաստանն ըստ անտիկ հեղինակների պատմաաշխար-

հագրական տեղեկությունների (արդի ուսումնասիրություններ և պատմական սկզբնաղ-

բյուրների քրեստոմատիա)» խորագրով ստվարածավալ աշխատությունը։ Այստեղ անտիկ 

հեղինակների երկերից քաղված և ներկայացված են Հին Հայաստանին վերաբերող այնպի-

սի մանրամասներ, որոնք օգնում են լուսաբանել Հայաստանի պատմական աշխարհագրու-

թյան տարաբնույթ հիմնախնդիրներ։ 

Գիրքը կազմված է երկու մասերից՝ Հին Հայաստանի մասին պատմաաշխարհագրա-

կան ուսումնասիրություններից և անտիկ հեղինակների պատմաաշխարհագրական տեղե-

կությունների քրեստոմատիայից: Առաջին մասում ներկայացված ուսումնասիրությունների 

մի զգալի մասը տարբեր տարիներին հրատարակվել է գիտական պարբերականներում, 

սակայն այստեղ լույս է տեսել շատ կարևոր լրամշակումներով։ Բացի այդ՝ տեղ են գտել նաև 

ուսումնասիրություններ, որոնք նախկինում երբևէ չեն հրատարակվել։  

Չափազանց կարևոր են Ա. Մովսիսյանի հեղինակած ուսումնասիրությունները, որոնք 

շարադրված են Հերոդոտոսի, Կտեսիաս Կնիդացու, Ստրաբոնի և անտիկ այլ հեղինակների 

պատմաաշխարհագրական տեղեկությունների հիման վրա։ Կտեսիաս Կնիդացու հիշա-

տակությունների հիման վրա կատարված ուսումնասիրությունը, ըստ էության, Ա. Մովսիս-

յանի կողմից հայագիտության մեջ ներմուծված նորահայտ տեղեկությունների համակող-

մանի վերլուծություն է։ Հետաքրքրական են նաև նրա և Լ. Կարապետյանի համահեղինա-

կած ուսումնասիրությունները, որոնք նվիրված են Փոքր Հայքի և Ծոփքի թագավորություն-

ների պատմական աշխարհագրությանը և քաղաքական պատմության որոշ անցքերին։ 

Ուսումնասիրությունների վերջին խումբը նվիրված է Կլավդիոս Պտղոմեոսի՝ Մեծ Հայքին 

վերաբերող հիշատակություններին։ 

Անտիկ աղբյուրների պատմաաշխարհագրական տեղեկությունների քրեստոմատիա-

յի մասում ներառված են Հեկատեոս Միլեթացու, Հերոդոտոսի, Կտեսիաս Կնիդացու, Քսե-

նոփոնի, Էրատոսթենեսի, Դիոդորոս Սիկիլիացու, Սալյուստիոսի, Ստրաբոնի, Արիանոսի, 

Պլինիոս Ավագի, Կլավդիոս Պտղոմեոսի, Ամմիանոս Մարկելիանոսի աշխատություններից 

դուրս բերված հատվածները Հին Հայաստանի մասին։  

Մ. Մալխասյանը աշխատության ներածական մասում իրավացիորեն խոստովանել է, 

որ աղբյուրագիտական մասը լրացնելու և հավելումներ ներառելու անհրաժեշտություն կա, 

հետևաբար ցանկալի է առաջիկա տարիներին տպագրել աշխատության երկրորդ՝ լրա-

մշակված հրատարակությունը։ 

Ա. Մովսիսյանի, Մ. Մալխասյանի և Լ. Կարապետյանի հեղինակած կոլեկտիվ մենա-

գրությունը կարևոր աշխատություն է Հին Հայաստանի պատմական աշխարհագրության 

տարբեր հիմնախնդիրներ լուսաբանելու համար: Ուսումնասիրությունների հատվածի շա-

րադրման ոճը և լեզուն հնարավորություն են տալիս, որ գիրքը հասանելի լինի ոչ միայն 

պատմաբանների, այլև ընթերցող լայն շրջանակների համար։  

 

Էդիկ Մինասյան – պ.գ.դ., պրոֆ.  

